
SAMNINGUR SAMGÖNGURÁÐUNEYTISINS VIÐ PÓST- OG FJARSKIPTASTOFNUN UM ÁRANGURSSTJÓRNUN
I. TILGANGUR

Með samningi þessum er kveðið á um gagnkvæmar skyldur samgönguráðuneytisins og Póst- og fjarskiptastofnunar við útfærslu á lögbundnu hlutverki stofnunarinnar. Tilgangurinn er að festa í sessi ákveðið samskiptaferli milli ráðuneytisins og stofnunarinnar, auk þess að skerpa áherslur um stefnumótun og áætlanagerð og leggja grunn að mati á árangri af starfsemi hennar.

Í fjarskiptaáætlun fyrir árin 2005-2010, sem og í verkefnaáætlun samgönguráðuneytisins 2003–2007, koma fram áherslur ráðuneytisins á tímabilinu sem árangursstjórnunarsamningnum er ætlað að endurspegla. 

Samningurinn breytir í engu ábyrgð ráðherra gagnvart Alþingi á rekstri stofnunarinnar eða þeim skyldum sem stofnunin hefur samkvæmt lögum. Þá ber stjórnvaldsábyrgð ráðherra með sér að hann getur fellt samninginn úr gildi ef ekki er staðið við ákvæði hans.

II. HLUTVERK

Meginhlutverk Póst- og fjarskiptastofnunar er þríþætt:

1. Að hafa  umsjón með framkvæmd fjarskipta- og póstmála hér á landi.

2. Að tryggja hagkvæma, örugga og aðgengilega fjarskipta- og póstþjónustu fyrir alla landsmenn.

3. Að tryggja virka samkeppni með því að greina og hafa eftilit með því að hún sé til staðar á markaði.

III. MARKMIÐ OG ÁHERSLUR

Markmið Póst- og fjarskiptastofnunar og samgönguráðuneytisins er að Ísland verði ávallt í fremstu röð meðal tæknivæddra ríkja með hagkvæma, örugga, aðgengilega og framsækna fjarskiptaþjónustu. 

Meginmarkmið samgönguráðuneytisins eru eftirfarandi: 

1. SAMKEPPNI RÍKI Á MARKAÐI

· Verð á fjarskiptaþjónustu sé eins og best gerist meðal nágrannaþjóða okkar. 

· Almenningi séu árlega birtar haldgóðar tölfræðilegar upplýsingar um þróun, samkeppni og verð á íslenskum fjarskiptamarkaði. 

2. ÖRYGGI Í FJARSKIPTUM SÉ TRYGGT

· Bæta öryggi Netsins þannig að almenningur geti á það treyst í viðskipum og daglegu lífi.

· Rekstraröryggi fjarskiptaneta, þ.m.t. útlandatenginga,  sé skilgreint og virkt eftirlit með því að aðgengi að fjarskiptum sé ávallt a.m.k. jafn gott og skilgreindar lágmarkskröfur.

3. ALLIR LANDSMENN HAFI AÐGANG AÐ PÓST- og FJARSKIPTAÞJÓNUSTU

· Að pósti sé dreift til allra landsmanna 5 daga vikunnar.

· Alþjónusta sé aðgengileg öllum landsmönnum sem þess óska.

· Að stuðla að því að langdræg stafræn farsímakerfi, til að þjóna landinu öllu og miðunum, verði byggð upp.

· Að stuðla að því að háhraða farþjónusta verði byggð upp á Íslandi.

· Að stuðla að því að fatlaðir geti nýtt sér fjarskipti í upplýsingasamfélaginu.
· Unnið verði markvisst að samruna fjarskipta, upplýsingatækni og fjölmiðlunar.

Póst- og fjarskiptastofnun mun eftir bestu getu stuðla að framgangi stefnu stjórnvalda um að:

· Öryggi vegfarenda verði bætt með því að farsímaþjónusta verði aðgengileg á þjóðvegi 1, helstu stofnvegum og helstu ferðamannastöðum árið 2006.

· Allir landsmenn, sem þess óska, geti tengst háhraðaneti árið 2007. Menntastofnanir verði tengdar öflugu háhraðaneti.

· Að  stuðla að því að gagnvirkt stafrænt sjónvarp nái til 99.9% landsmanna árið 2007.

· Samkeppnishæfni verði bætt og stuðlað að jöfnun verðs á fjarskiptaþjónustu um land allt þannig að öll almenn fjarskipti s.s. talsími, farsími, ISDN, ADSL, ATM og IP-þjónusta sé seld á sama verði um allt land.
IV. GAGNKVÆMAR SKYLDUR

Ábyrgð og skyldur Póst- og fjarskiptastofnunar:

· Í samræmi við áherslur og markmiðssetningu um árangursstjórnun skal Póst- og fjarskiptastofnun leggja fram langtímaáætlun til 4 ára, fyrir 1. júlí 2005, þar sem kemur fram hvernig stofnunin hyggst vinna að þeim markmiðum sem tilgreind eru í samningi þessum. Áætlun þessi skal endurskoðuð einu sinni á ári t.d. í tengslum við uppgjör í ársskýrslu.

· Leggja fram ársáætlun, fyrir 15. desember ár hvert, þar sem gerð er grein fyrir helstu fjárhagsstærðum, starfsmarkmiðum ársins og þeim árangursmarkmiðum sem stefnt er að. 

· Að loknu hverju starfsári skal Póst- og fjarskiptastofnun leggja fram ársskýrslu, fyrir 1. júní ár hvert, þar sem komi fram samanburður á markmiðum og árangri.
· Póst- og fjarskiptastofnun skuldbindur sig til að haga rekstri sínum þannig að útgjöld séu innan fjárheimilda og fjármunir séu nýttir á árangursríkan hátt.
· Póst- og fjarskiptastofnun stuðlar að því að störf innan stofnunarinnar henti jafnt konum sem körlum og vinnur að jafnri stöðu kynjanna.

· Samgönguráðuneytið vill undirstrika markmið samgönguáætlunar 2003-2014 sem lítur að meiri samvinnu á milli stofnana. En slík samvinna er m.a. til þess fallin að nýta betur fjármuni sem markaðir eru samgöngumálum.
· Samgönguráðuneytið mælist til þess að Póst- og fjarskiptastofnun leiti leiða til að flytja verkefni út á landsbyggðina, þar sem því verður við komið.

Ábyrgð og skyldur samgönguráðuneytisins:

· Samgönguráðuneytinu ber að taka afstöðu til þeirrar markmiðssetningar, forgangsröðunar og mælikvarða sem fram koma í langtímaáætlun stofnunarinnar, innan eins mánaðar frá því að áætlunin er lögð fram.

· Taka afstöðu til markmiða og mælikvarða, sem fram koma í ársáætlun stofnunarinnar, innan eins mánaðar frá því ársáætlun er lögð fram.

· Samgönguráðuneytið mun hlutast til um að fjárveitingar til starfseminnar séu nægilegar til að stofnunin geti sinnt skyldum sínum, og taki afstöðu til forgangsröðunar Póst- og fjarskiptastofnunar á verkefnum fáist ekki nægar fjárveitingar.

· Skýra frá afstöðu sinni til árangursmats, sem fram kemur í ársskýrslu, innan eins mánaðar frá því ársskýrslan er lögð fram.

· Samgönguráðuneytið mun kynna Póst- og fjarskiptastofnun tímanlega um nýmæli og breytingar á lögum og reglum sem varða starfsemi stofnunarinnar.

V. GILDISTÍMI

Samningurinn tekur gildi 17. maí 2005. Gildistíminn er fjögur ár. Samninginn skal endurskoða ef annar hvor samningsaðila óskar þess. Vinna við endurskoðun skal hafin a.m.k. þremur mánuðum áður en samningstímanum lýkur.

Reykjavík, maí 2005.

